
ᓇᓇᑕᐧᐊᐸᓐᒋᑲᑌ ᒪᔭ ᒋᐃᔥᑲᒪᑲᒃ 

ᑫᑕᔑᓐᑌᑭᓐ ᑲᑭᐅᔑᐱᐃᑲᑌᑭᓐ 
ᐅᐸᐅᐧᐃᑭᓯᔅ 2008 

 
ᐅᓐᑌᕆᐅ ᑭᒋᐅᑭᒪ ᑭᐧᐃᓐᑕᒪᑫ ᐅᑕᓯᓂᑫᐧᐃ ᐊᓄᑭᐧᐃ ᐅᓇᑯᓂᑫᐧᐃᓐ ᑲᐃᔑᐱᒥᐧᐃᑐᒡ ᐅᐧᐃᐅᔥᑭᐅᔑᓯᑐᓐ 
ᒣᔥᐧᑲᒡ ᒋᐃᔑᓇᐧᑲᓂᒃ ᒪᔭ ᒋᐃᔑᑲᓇᐧᐊᐸᒋᑫᒪᑲᓂᒃ ᑲᔦ ᐱᔑᔑᒃ ᒋᐃᔑᐱᒪᓄᑭᒪᑲᓂᒃ ᑫᐱᒥᐧᐃᑐᑲᑯᐧᐊᒡ ᐱᑯ 
ᐊᐧᐁᓀᓇᒃ ᐅᐅᒪ ᐅᓐᑌᕆᐅ ᑲᐃᔑᑕᐧᐊᒡ. 
 
ᐅᐅᒪ ᑲᓇᑕ ᐊᑭᓐᒃ ᐧᐃᓐᑫ ᑭᒋᓂᐱᐧᐊ ᐅᑐᒋᐊᓄᑲᑕᓇᐧᐊ ᐊᓯᓂᑫᐧᐃ ᐊᓄᑭᐧᐃᓇᓐ, ᓇᔥᑫ ᐅᐅᒪ ᐅᓐᑌᕆᐅ 
ᐊᑭᒃ ᐊᐧᐊᔑᒣ ᓂᔑᑕᓇ ᓂᔥᐧᐊᓯ ᐱᕐᓭᓐᑦ ᑭᐅᒋ ᑲᒋᑎᓂᑫᑕᒪᓱᒪᑲᓐ ᐃᓂᑯᒃ ᑲᐊᐱᑕᑲᒥᑲᒃ 2007 
ᑲᑭᑭᓄᐧᐃᓂᐧᐊᒃ ᑯᒋᐱᑯ $10.7 ᐱᓕᔭᓐ ᐁᑭᐅᓐᒋ ᔓᓂᔭᑫᑕᒪᓱᒪᑲᒃ. ᐅᐅᒪ ᑕᔥ ᐊᓄᑭᐧᐃᓂᒃ 100,000 
ᐅᓐᑌᕆᐅ ᑲᐃᔑᑕᐧᐊᒡ ᐅᑌᒋ ᐊᓄᑭᐊᑲᓂᐧᐃᐧᐊᒃ ᑲᔦ ᑕᓱᑕᐧᐊᑌ ᐱᒥᑎᐸᐊᒪᐧᐊᐧᐊᒃ ᐊᐧᐊᔑᒣ ᐊᐱᑕ 
ᑭᒋᐅᓐᑎᓯᐧᐊᒡ ᐱᒋᐧᐃᓐ ᑯᑕᑭᔭᓐ ᐊᓄᑭᐃᑯᐧᐃᓇᓐ ᑲᐃᔑᐊᓄᑭᐊᑲᓂᐧᐃᐧᐊᒡ. ᑲᔦ ᑕᔥ ᑕᓱᐱᐳᓐ ᐊᓯᓂᑫᐧᐃ 
ᐊᓄᑭᐧᐃᓂᒃ ᐅᓐᒋᓭ ᐱᒥᔓᓂᔭᑫᐧᐃᓐ ᑲᔦ ᐁᐅᒋ ᐧᐃᑐᑭᑲᑌᑭᓐ ᐊᐧᐊᔑᒣ ᒥᑕᐧᓴᒃ ᐊᓄᑭᐧᐃ ᐃᔑᒋᑫᐧᐃᓇᓐ.    
     
ᐊᐱᒋ ᑲᔦ ᑭᒋᓂᐱᐧᐊ ᐅᓐᒋᑲᔥᑭᒋᑫᒪᑲᓐ ᐊᓯᓂᑫᐧᐃ ᐊᓄᑭᐧᐃᓂᒃ ᐧᐁᑎ ᐱᐧᑲᑕᑲᒥᑯᒃ ᑭᐧᐁᑎᓄᒃ, ᓄᐱᒪᑲᒥᑯᒃ 
ᑲᔦ ᐊᓂᔑᓇᐯᐧᐃ ᑕᔑᑫᐧᐃᓇᓐ. ᐅᓐᑌᕆᐅ ᐅᐧᐃᑐᑕᓐ ᑫᑭᐅᒋ ᐧᐃᒋᒋᑫᒪᑲᑎᓂᒃ ᐊᐱ ᐅᔑᓯᒋᑲᑌᑭᓐ 
ᒋᐱᒥᔥᑲᒪᑲᑭᓐ ᐱᔑᔑᒃ ᑫᓇᑕᒪᑫᒪᑲᑭᓐ ᐅᐅᒪ ᐅᓐᑌᕆᐅ ᐊᑭᒃ ᑲᔦ ᒋᑎᐸᐸᓐᒋᑲᑌᑭᓐ ᑲᐃᔑᐊᔭᒪᑲᑭᓐ 
ᑕᔑᑫᐧᐃᓇᓐ.  
 
ᑲᑭᐸᑭᑎᓂᑲᑌᒃ ᐃᑕᔥ ᐅᐅᐧᐁ ᑎᐸᒋᒧᐧᐃᓐ ᐅᓐᑌᕆᐅ ᑭᒋ ᑭᐧᐁᑎᓄᒃ ᑲᑭ ᐧᐊᐧᐁᓇᐸᓐᒋᑲᑌᒃ ᒣᐧᑲ 
ᐅᐸᔥᑯᐧᐃᑭᓯᔅ 14, 2008. ᐅᓐᑌᕆᐅ ᑭᒋᐅᑭᒪ ᑕᓪᑎᓐ ᒥᒃᑭᓐᑎ ᑭᐧᐃᓐᑕᒪᑫ ᒋᐅᔥᑭᐅᔑᓯᒋᑲᑌᒃ ᑲᑭᐱᐃᔑ 
ᐱᒥᐧᐃᒋᑲᑌᑭᐸᓐ ᑲᓇᓇᑕᐧᐊᓯᓂᐧᐁᐧᐊᒡ, ᑲᑎᐸᐊᑭᐧᐁᐧᐊᒡ ᑲᔦ ᑲᒧᓇᐊᓯᓂᐧᐁᐧᐊᒡ ᓄᑯᒻ ᐃᑕᔥ ᒋᒪᓇᒋᑐᐧᐊᒡ 
ᑲᐅᒋᑎᐯᓐᑕᐧᑲᑭᓐ ᐊᑭᓐ ᑲᔦ ᐊᓂᔑᓇᐯᒃ ᑲᐃᑯᑕᑎᐯᑕᒧᐧᐊᒡ ᐅᑕᑭᒥᐧᐊᒡ.   
 
ᐅᓐᑌᕆᐅ ᑭᒋᐅᑭᒪ ᐅᑌᐧᐯᑕᓐ ᐸᒪ ᐱᑯ ᑭᐃᔥᐧᑲ ᑲᑲᓄᓂᐧᑕ ᑲᔦ ᑭᐃᔥᐧᑲ ᑭᔑᐅᓀᑕᒧᐧᐊᒡ ᐊᓂᔑᓇᐯᒃ 
ᒥᐃᐧᐁ ᐸᒪ ᑫᑭᓇᓇᑕᐧᐊᓯᓂᐧᐁᐧᐊᐸᓐ ᑲᔦ ᒧᓇᐊᓯᓂᐧᐁᐧᐊᐸᓐ ᐊᓯᓂᑫᐧᐃᑭᒪᑲᒃ, ᑭᐃᑭᑐ. 
   
ᒥᓇᐧᐊ ᑕᔥ ᑭᐊᓂᐃᑭᑐ ᑕᓯᓐ ᑫᑯᓇᓐ ᑲᐊᓂ ᐅᔑᓯᒋᑲᑌᑭᓐ ᑭᒋ ᑭᐧᐁᑎᓄᒃ ᑲᔦ ᐧᐊᑲᐃ ᐅᓐᑌᕆᐅ ᐊᑭᒃ, 
ᒋᐃᔑ ᐧᐊᐧᐁᓇᑕᒪᑎᓇᓂᐧᐊᒃ ᑫᑯᓇᓐ ᒋᒥᑯᔥᑲᒋᒋᑫᒪᑲᓯᓄᑭᓐ ᑲᓇᓇᑕᐧᐊᓯᓂᐧᐊᑌᒃ ᐊᑭ ᑲᔦ ᑲᑕᓇᓄᑭᓇᓂᐧᐊᒃ.    
   
ᐅᐅᐧᐁ ᑲᐧᐃᐅᔥᑭᐅᔑᓯᒋᑲᑌᒃ ᐊᓯᓂᑫᐧᐃ ᐊᓄᑭᐧᐃᓐ, ᐧᐊᐧᐁ ᐅᓐᑌᕆᐅ ᑭᒋᐅᑭᒪ ᐅᑲᐃᔑ ᑲᓇᐧᐁᓐᑕᓐ 
ᒋᐅᔥᑭᓯᒋᑲᑌᑭᓐ ᐊᓯᓂᑫᐧᐃ ᐊᓄᑭᐧᐃᓇᓐ ᑫᐅᒋ ᐊᓱᔥᑭᑫᒪᑲᒃ ᒋᒪᔥᑲᐧᐃᑲᐸᐧᐃᒪᑲᒃ ᑲᔦ ᒋᐅᓂᔑᔑᒃ 
ᐊᓄᑭᐧᐃᓐ. ᑲᔦ ᑕᐃᔑ ᐊᓱᓂᑫᒪᑲᓐ ᑲᐊᓐᑕᐧᐁᑕᐧᑲᒃ ᐧᐁᐧᐁᓂ ᐱᑯ ᒋᐃᔑᓭᒃ ᑲᑲᓄᓂᑎᐧᐃᓐ ᑲᔦ ᒋᓇᐁᑕᒧᐧᐊᒡ 
ᐊᓂᔑᓇᐯᒃ ᑲᔦ ᐧᐃᓴᑯᑌᐧᐃᓂᓂᐧᐊᒃ ᑲᐅᒋᐸᐱᑭᔑᓄᐧᐊᒡ.    
 
ᐅᐅᐧᐁ ᐅᔥᑭ ᐅᔑᓯᒋᑫᐧᐃᓐ ᑕᐅᓐᒋᑲᒪᑲᓐ ᑲᑭᐃᑭᑐᒪᑲᒃ ᐸᑭᑎᓂᑎᓱᐧᐃᓐ ᑲᐧᐃᓐᑌᒃ ᐅᓐᑌᕆᐅ ᐊᓯᓂᑫᐧᐃ 
ᐊᓄᑭᐧᐃᓐ ᐅᓇᑯᓂᑫᐧᐃᓐ ᑫᐱᒥᓂᔕᐃᑲᑌᒃ ᑲᔦ ᑫᐃᓇᓄᑲᑌᒃ ᑲᔦ ᑕᔥ ᐧᐃᑕᒪᑫᐧᐃᓇᓐ ᑲᑭᐸᐸᐅᑕᐱᓂᑲᑌᑭᓐ 
ᒣᐧᑲ ᑲᑭ ᓇᓇᑭᔥᑲᑎᓇᓂᐧᐊᑭᐸᓐ ᑲᔦ ᑲᑭᐃᑭᑐᓇᓂᐧᐊᑭᐸᓐ ᐱᔑᔑᒃ ᒋᐱᒥ ᐧᐊᐧᐃᓐᑕᒪᐧᐃᐧᑕ ᐊᓂᔑᓇᐯᒃ 
ᐊᓯᓂᑫᐧᐃ ᐊᓄᑭᐧᐃᓂ ᑲᔦ ᐱᐧᑲᑕᑲᒥᑯᒃ ᑲᐊᐃᔑᓇᐧᑲᒃ ᐧᐊᑭᑕᑲᒥᑲᒃ ᑲᔦ ᐊᓯᓂᑫᐧᐃ ᑌᐸᑫᑕᑯᓯᐧᐃᓇᓐ ᑲᔦ 
ᓂᑲᓐ ᑫᐃᔑᐅᓀᒋᑲᑌᒃ ᑕᔑᓐᑕᒪᑫᐧᐃᓐ ᑲᑭᐃᔑᐅᓀᒋᑲᑌᒃ ᑫᐃᔑᓇᐧᑲᒃ ᐊᓄᑭᐧᐃᓐ ᑭᐧᐁᑎᓄᒃ ᐅᓐᑌᕆᐅ.  
 
ᑭᒋᐅᑭᒪ ᐅᑌᐧᐯᑕᓐ ᓇᓇᓐ ᒪᔭ ᑲᑭᒋᓀᑕᐧᑲᑭᓐ ᐅᓇᑯᓂᑫᐧᐃᓂᒃ ᑲᐅᒋᑲᓇᐧᐊᐸᒋᑫᒪᑲᑭᓐ ᒋᐱᒥ 
ᑕᔑᓐᑕᒪᑲᓂᐧᐊᒃ ᐅᐅᒪ ᓇᓇᑲᒋᒋᑲᑌᒃ ᐅᓐᑌᕆᐅ ᐊᓯᓂᑫᐧᐃ ᐊᓄᑭᐧᐃᓐ ᒣᐧᑲ ᑲᐃᓇᑯᓂᑲᑌᒃ: 
 
1. ᐊᓯᓂᑫᐧᐃᓐ ᑲᑭᐱᓇᓄᑲᑌᒃ ᑲᔦ ᑲᑭᐱᐃᔑᓇᐧᑲᒃ ᐊᓄᑭᐧᐃᓐ  



ᑕᐸᑲᓇᒋᑲᑌ ᑲᑭᐱᐃᔑᐱᒪᓄᑭᒋᑲᑌᑭᐸᓐ ᐊᓯᓂᑫᐧᐃᓐ ᑲᔦ ᐃᐃᐧᐁ ᑲᑭᒥᓂᐧᑕ ᐊᓯᓂᑫᐧᐃᓂᓂᐧᐊᒃ 
ᑲᑕᓀᓂᒪᐧᐊᒡ ᐊᓯᓂᓐ ᒋᑕᓇᑲᒥᑭᓯᐧᐊᒡ, ᑕᒥᐧᓇᒋᑲᑌ ᑕᔥ ᒋᐅᒋ ᑎᐸᐸᒥᐧᑕ ᑲᒪᔑᑐᑕᑯᐧᐊᒡ ᒋᓇᑕᒪᐧᐃᐧᑕ 
ᑕᑯ ᑯᑕᑭᔭᒃ ᑲᒥᑯᔥᑲᒋᐃᑯᐧᐊᒡ ᐊᓂᔑᓇᐯᒃ ᐅᑕᑭᒥᐧᐊᒃ ᑲᔦ ᑲᑎᐯᓐᑕᒧᐧᐊᒡ ᐅᑕᑭᒥᐧᐊᒃ.  
 

2. ᐊᓂᔑᓇᐯ ᐅᒪᓂᑐ ᒥᓂᑯᐧᐃᓐ ᑲᔦ ᑲᐃᔑᑕᑯᓭᐧᐊᒡ ᐊᓯᓂᑫᐧᐃ ᐊᓄᑭᐧᐃᓂᒃ  
ᐧᐁᐧᐁᓂ ᒋᐃᔑᐅᔑᓯᒋᑲᑌᓂᒃ ᐅᐧᐃᑕᒪᑯᐧᐃᓂᐧᐊ ᑲᔦ ᒋᐧᐊᐧᐁᓇᑕᒪᐧᐃᐧᑕ ᒋᓇᐁᑕᒧᐧᐊᒡ ᑫᑯᓂᑯ ᑲᐃᔑᓭᑭᓐ 
ᐊᓯᓂᑫᐧᐃ ᐊᓄᑭᐧᐃᓇᓐ ᑲᐧᐃᐱ ᐊᓄᑲᒋᑲᑌᓂᑭᓐ ᐯᔓ ᐅᑕᔑᑫᐧᐃᓂᐧᐊᒃ ᑲᔦ ᒋᑭᒋᓀᒋᑲᑌᓂᒃ ᑫᑯᓇᓐ 
ᑲᐃᔑᐧᐃᓐᑕᒪᑫᐧᐊᒡ.  
 

3. ᐅᓇᑯᓂᑫᐧᐃᓐ ᒋᑕᐧᑲᑌᒃ ᐊᐱ ᐊᓯᓂᑫᐧᐃᓐ ᐊᓄᑲᑌᒃ ᑭᒋᐅᑭᒪ ᐊᑭᓂ ᑲᐅᒋᑎᐯᓐᑕᒃ  
ᒋᐅᔑᓯᒋᑲᑌᒃ ᐅᓇᑯᓂᑫᐧᐃᓐ ᒋᐱᒥᓂᔕᐃᑲᑌᒃ ᐊᐱ ᐊᓯᓂᑫᐧᐃᓐ ᐊᓄᑲᑌᒃ ᑭᒋᐅᑭᒪ ᐊᑭᓂ 
ᑲᐅᒋᑎᐯᓐᑕᒃ ᑕᑯ ᒋᐧᐃᓐᑕᒪᐧᐃᐧᑕ ᑲᔦ ᑫᐃᔑ ᓇᐁᑕᒧᐧᐊᒡ ᒋᐃᔑᐧᐊᐧᐁᓇᑕᒪᐧᐃᐧᑕ ᐊᓂᔑᓇᐯᒃ   
 

4. ᐊᑭ ᑲᑭᑭᓇᐧᐊᐸᒋᑲᑌᒃ ᒋᐃᔑᐊᓄᑲᑌᒃ ᐅᓐᑌᕆᐅ ᑭᒋ ᑭᐧᐁᑎᓄᒃ  
ᑕᓇᓇᑲᒋᒋᑲᑌ ᑲᔦ ᐅᐅᐧᐁ ᑲᐊᓐᑕᐧᐁᒋᑲᑌᒃ ᒋᐃᔑ ᐅᔥᑭ ᒪᑕᓄᑲᑌᑭᓐ ᐊᓯᓂᑫᐧᐃ ᐊᓄᑭᐧᐃᓇᓐ ᐧᐁᑎ 
ᑭᒋ ᑭᐧᐁᑎᓄᒃ ᑲᐃᔑᐸᑯᓭᓐᑕᐧᑲᒃ ᐊᓂᔑᓇᐯᒃ ᒋᐅᓀᑕᒧᓂᐧᑕ ᒋᐧᐃᒋᑐᐧᐊᒡ.  
 

5. ᑎᐯᓐᒋᑫᐧᐃᓇᓐ ᑲᔦ ᑯᑕᑭᔭᓐ ᐊᓯᓂᑫᐧᐃ ᒪᑕᓄᑭᐧᐃᓇᓐ ᐊᓯᓂᑫᐧᐃ ᑎᐯᓐᒋᑫᐧᐃᓇᓐ 
ᑲᔦ ᒥᓂᑯᐧᐃᓇᓐ ᑲᐃᓇᑌᑭᓐ  
ᑫᐃᔑᐅᓂᔑᔑᑭᓐ ᐅᓄᐧᐁᓂᐧᐊᓐ ᑎᐯᓐᒋᑫᐧᐃᓇᓐ ᑲᔦ ᐊᓯᓂᑫᐧᐃ ᒪᑕᓄᑭᐧᐃᓇᓐ ᒣᐧᑲ 
ᑲᐃᔑᐱᒥᐧᐃᒋᑫᒪᑲᑭᓐ. 

 
 

ᑫᑐᑕᒪᓐ ᐅᐅᒪ ᒋᑕᐧᑭᔭᓐ 
 
ᐧᐁᑭᒪᐧᐊᑎᓯᒡ ᑲᐅᒋᓇᓇᑲᒋᑐᐧᐊᒡ ᑭᐧᐁᑎᓄᒃ ᐊᓄᑭᐧᐃᓇᓐ ᑲᔦ ᐊᓯᓂᑫᐧᐃᓐ ᐅᑲ ᐱᒥᐧᐃᑐᓐ ᒪᐧᐊᒋᐃᑎᐧᐃᓇᓐ ᐧᐁᑎ 
ᑎᒥᓐᔅ (ᐅᐸᐅᐧᐃᑭᓯᔅ 11), ᓴᑦᐯᕆ ᐅᑌᓇᒃ (ᐅᐸᐅᐧᐃᑭᓯᔅ 13), ᑲᔦ ᑕᓐᑐᕐ ᐯ ᐅᑌᓇᒃ (ᐅᐸᐅᐧᐃᑭᓯᔅ 18), ᑭᓐᔅᑕᓐ 
ᐅᑌᓇᒃ (ᐅᐸᐅᐧᐃᑭᓯᔅ 28) ᑲᔦ ᑐᕋᓐᑐ ᑭᒋᐅᑌᓇᒃ (ᐧᐊᑌᐸᑲᐧᐃᑭᓯᔅ 8). ᐃᓇᐱᓐ ᐅᐅᒪ www.ontario.ca/miningact 
ᑫᔭᐱ ᐧᐃᑭᑫᓐᑕᒪᓐ ᒋᐧᐃᓐᑕᒪᑯᔭᓐ ᒪᐧᐊᒋᐃᐧᐁᐧᐃᓐ. 
 
ᑭᒋᐅᑭᒪ ᑕᐊᓐᑕᐧᐃ ᐧᐊᐧᐃᓐᑕᒪᑫ ᐊᓂᔑᓇᐯᐧᐃ ᑕᔑᑫᐧᐃᓇᓐ ᑲᔦ ᐧᐃᓴᑯᑌᐧᐃᓂᓂᐧᐃ ᑕᔑᑫᐧᐃᓇᓐ ᒋᐅᒋ 
ᑲᐧᑫᒋᒪᑲᓂᐧᐃᐧᐊᒡ ᐁᔑᓇᓇᑲᑕᐧᐁᑕᒧᐧᐊᒡ ᑲᑭᒪᐧᐊᑐᐱᐊᐧᐊᒡ ᐅᑕᔑᑫᐧᐃᓂᐧᐊᒃ ᑲᓂᑲᓂᔥᑲᒪᑯᐧᐊᒡ ᑲᔦ ᐱᒥᐧᐃᒋᑫᐧᐃᓇᓐ 
ᑲᐊᓄᑲᑕᒧᐧᐊᒡ. ᒥᓇᐧᐊ ᑕᔥ ᑕᐃᔑᓂᔕᐃᑲᑌᐧᐊᓐ ᐅᐅᐧᐁ ᐧᐃᓐᑕᒪᑫᐧᐃ ᒪᓯᓇᐃᑲᓐ ᑲᑭᓇ ᑲᐃᔑᐊᔭᑭᓐ ᐊᓂᔑᓇᐯᐧᐃ 
ᑕᔑᑫᐧᐃᓇᓐ ᑲᔦ ᐊᓂᔑᓇᐯᐧᐃ ᐱᒥᐧᐃᒋᑫᐧᐃᓇᓐ ᐅᐅᒪ ᐅᐅᒪ ᐅᓐᑌᕆᐅ ᐊᑭᒃ, ᒥᑕᔥ ᑫᐃᔑᓇᑐᒥᐧᑕ ᒋᐱᐧᐃᓐᑕᒧᐧᐊᒡ 
ᐊᓂᓐ ᐁᐃᓀᑕᒧᐧᐊᒡ. ᐸᒪ ᐊᐱ ᐊᓂᓂᑲᓐ ᑕᐊᓂ ᐅᓀᒋᑲᑌ ᐊᐱ ᑫᐊᓂ ᒪᐧᐊᒋᐃᑎᓇᓂᐧᐊᒃ ᐅᐅᒪ ᐅᓐᑌᕆᐅ ᐊᑭᒃ.    
 
ᑲᔦ ᑭᑕᓇᐧᑫᐧᐁᔑᑐᓐ ᐅᐅᐧᐁ ᐧᐃᓐᑕᒪᑫᐧᐃ ᐅᔑᐱᐃᑲᓐ ᐊᑭᐧᐃ ᑲᓇᐧᐁᓐᒋᑫᐧᐃᓂᒃ ᑲᐅᒋᑎᐯᓐᒋᑲᑌᒃ ᑫᒪ ᑲᔦ 
ᐧᐃᐱᐅᔑᐱᐃᑫᔭᓐ ᐱᐧᐊᐱᑯᒃ miningact@ontario.ca.  ᐅᐅᒪ ᐃᔑᓂᔕᐊᓐ ᑭᔥᐱᓐ ᐧᐃᐱᐅᔑᐱᐃᑫᔭᓐ ᒐᐸᔑᔥ 
ᑲᐅᔑᐱᐃᑲᑌᒃ: 
Ministry of Northern Development and Mines 
99 Wellesley Street West, Room 5630 
Toronto, Ontario M7A 1W3 
 
ᑲᑭᓇ ᐧᐃᓐᑕᒪᑫᐧᐃᓇᓐ ᐊᓐᑕᐧᐁᒋᑲᑌᐧᐊᓐ ᒋᐱᒋᓂᔕᐊᒣᒃ ᒋᐧᐸ ᐅᐱᒪᐊᒧᑭᓯᔅ 15. ᓂᐧᐃᐱᓐᑎᑲᑐᒥᓐ ᐅᓇᑯᓂᑫᐧᐃᓐ  
ᒥᓇᐧᐊ ᒪᑕᓄᑭᐧᐊᒡ ᐅᓇᑯᓂᑫᐧᐃᑲᒥᑯᒃ, ᑭᔥᐱᓐ ᑕᔥ ᔕᐳᓂᑲᑌᒃ ᒥᐧᐁ ᑕᔥ ᒋᐅᔥᑭᓭᒃ ᐅᓇᑯᓂᑫᐧᐃᓇᓐ ᒥᓇᐧᐊ 
ᑭᑭᓄᐧᐃᓄᐧᐊᒃ. 


